
BOSHLANG‘ICH SINF 
O‘QUVCHILARINING LUG‘AT 
BOYLIGINI RIVOJLANTIRISHDA 
LINGVOPЕDAGOGIK 
YONDASHUVNING NAZARIY-
MЕTODOLOGIK ASOSLARI
Allayarova Sojida Umirzakovna
Nordik Xalqaro Universiteti mustaqil tadqiqotchisi,
ISFT instituti Psixologiya va pedagogika kafedrasi o‘qituvchisi

Annotatsiya: Mazkur maqolada boshlang‘ich sinf o‘quvchilarining lug‘at boyligini rivojlantirish masalasi lingvopeda-
gogik yondashuv asosida tahlil qilingan. Lug‘at boyligini rivojlantirish maqsadga yo‘naltirilgan pedagogik jarayon sifatida 
qaralib, uning nazariy-metodologik asoslari yoritilgan. Tadqiqot natijalari asosida lingvopedagogik model hamda peda-
gogik shart-sharoitlar asoslab berilgan.

Kalit so‘zlar: lug‘at boyligi, boshlang‘ich ta’lim, lingvopedagogik yondashuv, pedagogik metodologiya, nutqiy rivojlanish.
Abstract: This article analyzes the theoretical and methodological foundations of developing vocabulary among pri-
mary school students based on a linguo-pedagogical approach. Vocabulary development is considered a purposeful 
pedagogical process. A linguo-pedagogical model and pedagogical conditions for effective vocabulary development are 
substantiated.

Key words: vocabulary development, primary education, linguo-pedagogical approach, pedagogical methodology, 
speech development.
Аннотация: В статье рассматриваются теоретико-методологические основы развития словарного запаса уча-
щихся начальных классов на основе лингвопедагогического подхода. Развитие словарного запаса интерпрети-
руется как целенаправленный педагогический процесс. Обоснованы лингвопедагогическая модель и педагогиче-
ские условия эффективного развития словарного запаса.

Ключевые слова: словарный запас, начальное образование, лингвопедагогический подход, педагогическая 
методология, речевое развитие.

KIRISH
Zamonaviy ta’lim tizimida boshlang‘ich sinf o‘quvchisining nutqiy rivojlanishi va lug‘at boyligini shakllanti-

rish masalasi alohida ilmiy-pedagogik ahamiyat kasb etmoqda. Ayniqsa, ta’lim mazmunining kompetensiyaviy 
yondashuv asosida qayta ko‘rib chiqilishi o‘quvchilarda muloqot qilish, fikrni aniq ifodalash, matn bilan mustaqil 
ishlash kabi ko‘nikmalarni erta bosqichdan rivojlantirish zaruratini yanada kuchaytirmoqda. Boshlang‘ich ta’lim 
bosqichi o‘quvchining nutqiy faoliyati shakllanadigan, so‘z boyligi jadal o‘sadigan hamda til orqali tafakkuri 
tizimli ravishda rivojlanadigan muhim davr hisoblanadi. Mazkur bosqichda lug‘at boyligining yetarli darajada 
shakllanmasligi keyingi ta’lim bosqichlarida o‘qish savodxonligi, yozma nutq, fanlararo muloqot va ijtimoiy 
moslashuv jarayonlariga salbiy ta’sir ko‘rsatishi mumkin.

An’anaviy ta’lim amaliyotida lug‘at boyligini oshirish asosan takrorlash, yodlash va izohlash kabi usullar 
bilan cheklanib qolmoqda. Bu esa o‘quvchining faol nutqiy tajribasini, shaxsiy ma’no hosil qilish jarayonini 
hamda ijodiy fikrlashini to‘liq ta’minlamaydi. Shu nuqtayi nazardan lug‘at boyligini rivojlantirishda pedagogik 
metodologiyaga tayangan, maqsadli, tizimli va shaxsga yo‘naltirilgan yondashuv zarur bo‘lib qolmoqda.

Mazkur maqolada boshlang‘ich sinf o‘quvchilarining lug‘at boyligini rivojlantirish jarayoni lingvopedagogik 
yondashuv asosida tahlil qilinib, uning nazariy va metodologik asoslari ochib beriladi. Asosiy e’tibor lug‘atni 
rivojlantirishni pedagogik jarayon sifatida loyihalash, ta’lim maqsadlari, mazmuni, metodlari va natijalarining 
o‘zaro bog‘liqligini asoslashga qaratilgan.

TADQIQOT METODOLOGIYASI
Ushbu tadqiqot pedagogik metodologiya ustuvorligi asosida olib borildi. Lug‘at boyligini rivojlantirish 

lingvistik jarayon emas, balki, avvalo, maqsadli pedagogik faoliyat sifatida qaraldi. Tadqiqot quyidagi metod-
ologik yondashuvlarga tayanadi. Shaxsga yo‘naltirilgan yondashuv. Boshlang‘ich sinf o‘quvchisi tilni tayyor 
shaklda qabul qiluvchi emas, balki uni shaxsiy tajribasi asosida o‘zlashtiruvchi subyekt sifatida qaraladi. Lug‘at 
boyligini rivojlantirish o‘quvchining individual nutqiy imkoniyatlari, qiziqishlari va faolligiga tayangan holda tashkil 
etiladi. Kompetensiyaviy yondashuv. Lug‘at boyligi bilim sifatida emas, balki kommunikativ, kognitiv va ijtimoiy 
kompetensiyalarning tarkibiy qismi sifatida talqin qilinadi.

Ushbu yondashuvda so‘zlarni bilish emas, balki ularni turli ta’limiy vaziyatlarda qo‘llay olish asosiy ahamiyat 
kasb etadi. Faoliyatga asoslangan yondashuv. Lug‘at boyligi o‘quvchining nutqiy faoliyati jarayonida, ya’ni 
gapirish, o‘qish, yozish va muhokama qilish orqali rivojlanadi. Shu sababli ta’lim jarayonida interaktiv, ijodiy va 
muloqotga asoslangan metodlar ustuvor ahamiyat kasb etadi. Lingvopedagogik yondashuv. Ushbu yondashuv 
tilni pedagogik maqsadlarga xizmat qiluvchi vosita sifatida qarab, lingvistik mazmunni ta’lim maqsadlari, metod-
lari va natijalari bilan integratsiya qiladi.

TAHLIL VA NATIJALAR
Tadqiqot natijalari shuni ko‘rsatdiki, boshlang‘ich sinf o‘quvchilarining lug‘at boyligini rivojlantirish jarayoni 

tasodifiy yoki faqat til materialini ko‘paytirish bilan cheklanmasligi lozim. Aksincha, ushbu jarayon pedagogik 
jihatdan loyihalashtirilgan, maqsadli va tizimli faoliyat sifatida tashkil etilgandagina yuqori samara beradi. 
Lingvopedagogik yondashuv asosida lug‘at boyligini rivojlantirishga qaratilgan pedagogik model tadqiqot 
natijalari asosida ishlab chiqildi va u boshlang‘ich sinf o‘quvchilarining lug‘at boyligini rivojlantirish jarayonini 
tashkil etishda nazariy-amaliy asos sifatida xizmat qiladi. Mazkur model o‘zaro uzviy bog‘liq bo‘lgan maqsadli, 
mazmunli, faoliyatli va natijaviy bloklarni qamrab oladi. Modelning maqsadli blokida ta’limning asosiy yo‘na
lishi sifatida o‘quvchining faol nutqiy faoliyatini rivojlantirish orqali uning lug‘at boyligini sifat va miqdor jihatdan 
oshirish belgilanadi. Ushbu maqsad kompetensiyaviy yondashuv asosida aniqlanib, o‘quvchining muloqot 
qilish, o‘z fikrini izchil va tushunarli ifodalash, turli xil matnlar bilan mustaqil ishlash qobiliyatlarini shakllanti-
rishni nazarda tutadi. Bu jarayonda lug‘at boyligi alohida bilim sifatida emas, balki nutqiy, kognitiv va ijtimoiy 
kompetensiyalarning muhim tarkibiy qismi sifatida talqin etiladi.

Mazmunli blok lug‘at boyligini rivojlantirishga qaratilgan ta’limiy materiallarning tizimli ravishda tanlanishi va 
tashkil etilishini o‘z ichiga oladi. Unda mavzuli so‘zlar tizimi, badiiy hamda ilmiy-ommabop matnlar, shuningdek, 
o‘quvchining kundalik hayotiga yaqin bo‘lgan vaziyatlarga mos nutqiy birliklar asosiy manba sifatida xizmat 
qiladi. Ta’lim mazmuni o‘quvchilarning yosh xususiyatlari, psixik rivojlanish darajasi va bilish imkoniyatlarini 
hisobga olgan holda bosqichma-bosqich murakkablashtirilib boriladi, bu esa lug‘at boyligini mexanik yodlash 
emas, balki ongli ravishda o‘zlashtirish imkonini yaratadi. Faoliyatli blokda o‘quvchilarning lug‘at boyligini rivoj
lantirishga xizmat qiluvchi pedagogik faoliyat shakllari va metodlari belgilanadi. Unda muloqotga asoslangan 
mashqlar, ijodiy xarakterdagi topshiriqlar, matnni tahlil qilish va qayta ishlashga qaratilgan ishlar, shuningdek, 
rolli o‘yinlar hamda turli vaziyatli mashqlar keng qo‘llaniladi. Mazkur faoliyat turlari o‘quvchilarni nutqiy jara
yonga faol jalb etib, so‘z boyligini amaliy nutq faoliyati orqali rivojlantirishga xizmat qiladi.

Natijaviy blokda esa o‘quvchilarning lug‘at boyligining rivojlanganlik darajasi aniq pedagogik ko‘rsatkichlar 
asosida baholanadi. Bunda o‘quvchining faol va passiv lug‘at hajmi, so‘zlarning ma’nolarini to‘g‘ri anglashi 
va qo‘llay olishi, og‘zaki hamda yozma nutqda so‘z boyligidan samarali foydalanish darajasi asosiy mezon 
sifatida belgilanadi. Ushbu ko‘rsatkichlar lug‘at boyligining nafaqat miqdoriy, balki sifat jihatdan ham o‘sishini 
aniqlash imkonini beradi. Tadqiqot natijalari lingvopedagogik yondashuv asosida yuqori samaraga erishish 
uchun muayyan pedagogik shart-sharoitlarni ta’minlash zarurligini ko‘rsatdi. Jumladan, ta’lim jarayonida o‘quv
chining faol ishtirokini ta’minlash, lug‘at ustida ishlashni barcha o‘quv fanlari mazmuniga integratsiya qilish, 
nutqiy faoliyatni rag‘batlantiruvchi ijobiy ta’limiy muhit yaratish hamda o‘qituvchining metodik tayyorgarligini 
muntazam ravishda oshirib borish muhim ahamiyat kasb etadi. Ushbu shart-sharoitlar ta’minlangan taqdirda, 
boshlang‘ich sinf o‘quvchilarining lug‘at boyligini rivojlantirish jarayoni tizimli va samarali tashkil etiladi.

Olingan natijalar boshlang‘ich ta’lim amaliyotida lug‘at boyligini rivojlantirish masalasiga pedagogik nuqtayi 
nazardan yondashish zarurligini tasdiqlaydi. Agar mavjud tadqiqotlarda lug‘at boyligi ko‘proq lingvistik yoki 
psixolingvistik kategoriya sifatida tahlil qilingan bo‘lsa, mazkur tadqiqotda u ta’limiy faoliyat natijasi sifatida 
qaraladi. Shuningdek, tadqiqot natijalari lug‘at boyligini rivojlantirishga qaratilgan ish faqat ona tili darslari bilan 
cheklanib qolmasligi, balki barcha o‘quv fanlari doirasida so‘z boyligini rivojlantirishga xizmat qiluvchi peda-
gogik vazifalarni belgilash maqsadga muvofiq ekanini ko‘rsatadi. Lingvopedagogik yondashuv o‘qituvchidan 
an’anaviy “tushuntiruvchi” roldan chiqib, ta’lim jarayonini loyihalovchi va tashkil etuvchi subyekt sifatida faoliyat 
yuritishni talab etadi, bu esa boshlang‘ich ta’lim sifatini oshirishda muhim omil hisoblanadi.

XULOSA
Tadqiqot natijalari shuni ko‘rsatadiki, boshlang‘ich sinf o‘quvchilarining lug‘at boyligini rivojlantirish peda-

gogik jihatdan maqsadli va tizimli tashkil etilgan ta’lim jarayonini talab etadi. Lingvopedagogik yondashuv ushbu 
jarayonda samarali metodologik asos bo‘lib, o‘quvchilarning nutqiy faolligini oshirish, so‘zlarni ongli o‘zlashtirish 
va ularni turli nutqiy vaziyatlarda qo‘llash ko‘nikmalarini shakllantirishga xizmat qiladi. Lug‘at boyligini rivoj
lantirish ta’lim mazmuni, qo‘llanilayotgan metodlar va kutilgan natijalarning o‘zaro uyg‘unligida ta’minlanib, 
ayniqsa, muloqotga asoslangan, faol metodlardan foydalanish o‘quvchilarning nutqiy rivojlanish sur’atini jadal-
lashtiradi. Shu bilan birga, ushbu yondashuvni ta’lim amaliyotiga izchil joriy etish boshlang‘ich ta’lim sifatini 
oshirishga, o‘quvchilarning kommunikativ salohiyatini rivojlantirishga hamda ularni keyingi ta’lim bosqichlariga 
puxta tayyorlashga xizmat qilishi bilan ahamiyatlidir.

